
4. Сохти таркибї ва мазмуни таълими фанни таърих дар 
мактабњои миёна

Илми таърих маводи аз љињати њаљм номањдудеро дар бар 
мегирад. Бо назардошти хусусиятњои синнусолии хонандагон 
вазифаи маълумоти миёна он аст, ки муњимтарин воќеањои 
таърихии тасвиркунандаи шароити сиёсї, иќтисодї, иљтимоии 
љомеаи шањрвандї ва њаёти маънавию мадании онро инъкос 
намояд, замонањо ва кишварњоро баррасї намояд, нуќтањои 
асосии маводи асосии маводи таърихиро муайян намояд ва бо ин 
ба омўзгор имконият дињад, ки ба таври њавасангез ва шавќовар 
дарс дињад.

Чї тавре, ки илми педагогика таълим медињад, маълумот 
ин љараён ва натиљагирии асосњои донишњои илмї, малака-
ву мањорати зењнї ва дар асоси онњо ташаккулёбии љањонбинї, 
сифатњои ахлоќї ва дигар хислатњои шахс, инкишофи нерўњо ва 
ќобилияти эљодї мебошад.

Мундариљаи маълумот дар шакли умумии худ иборат аз 
маљмўи донишњо, малакањо ва мањорати муњими иљтимої, ки ба 
таври махсус интихоб шудаанд ва барои ташаккули шахсият за-
рур мебошанд. 

Чї тавре, ки дар боло ќайд карда шуд, мањз фарогирии 
донишњо ва ташаккули шахсият маќсади нињоии раванди 
таърихомўзї ба њисоб меравад.

Аслан мазмуни маълумот дар даврони гузашта ба сифати 
маљмўи донишњо, мањорату малакањое баррасї мегардид, ки аз 
љониби хонандагон бояд фаро гирифта мешуд. Дар шароити 
замонавї бошад, барои хатмкунандагони мактабњои тањсилоти 
умумї ин амал нињоят кам амалї мегардад. Њоло њаёт аз хонанда 
таќозо менамояд, ки на танњо маводи китобњои дарсиро фаро 
бигирад, балки дар худ муносибати эљодкунандаро дар кору 
фаъолияташ инкишоф дињад ва сифатњои зерин, аз љумла, 
масъулият, иродаи ќавї, дорои тафаккури интиќодї, тањаммул ва 
тоќатпазир буданро талаб мекунад.

Ворид гардидани Љумњурии Тољикистон ба низоми 
фарњангии љањонї талаб мекунад, ки равияњои раванди маълумот 
дар самти байналмилалї ба назар гирифта шавад. Аз ин сабаб, 

стандартикунонии1 мундариљаи маълумот таќозои замон аст. Дар 
ин санади давлатї он нишондодњое, ки дар Ќонуни Љумњурии 
Тољикистон “Дар бораи маориф” ва Консепсияи миллии 
маълумоти Љумњурии Тољикистон гирифта шудаанд, дар шакли 
боз њам мушаххастар баён ёфтааст. Стандарти маълумот баёнгари 
ўњдадорињоест, ки давлат дар назди шањрванд дар бахши таълим 
гузоштааст. Давлат аз шањрванди худ талаб мекунад, ки сатњи 
маълумотнокиаш бояд меъёри муайяншударо фаро гирад. Давлат 
бошад дар навбати худ, ба хадамоти соњаи омўзиш барои расидан 
ба ин сатњ имкониятњоро фароњам месозад.

Масалан, дар ќисмати фанни таърих дар мактаби миёна 
Стандарти давлатии маълумот ќоидаи таърих, сохт ва мазмуни 
маълумоти таърихии   фанни таърихи халќи тољик ва таърихи 
умумї махсус нишон дода шудааст. Чї тавре, ки аз он бар меояд: 
“Таърих инсон, воќеањо ва вазъиятро дар мушаххасият, ягонагии 
иљтимої, ахлоќї, маънавї, идеологї, фарњангї ва муносибатњои 
дигар меомўзад”.

 Имрўз стандарти маълумоти умумї дар кишвари мо дар 
шакли барномањову талабот ба дараљаи омодагии хонандагон ва 
фанњои таълимии алоњида мављуданд.

Асноди меъёрие, ки мазмуни маълумоти таърихомўзиро 
дар мактабњои миёнаи њамагонї ба танзим медарорад инњо 
мебошанд: наќшаи таълимї, барномаи таълимї ва китоби дарсї, 
ки њар кадоме аз инњо аз тарафи Вазорати маориф тасдиќ карда 
мешаванд ва онњо ба талаботи Стандарти давлатї мутобиќ 
мебошанд. 

Наќшаи таълимї – њуљљати асосии давлатиест, ки раванди 
таълимиро дар мактаб ба тартиб медарорад ва номгўи фанњои 
таълимї, миќдори њафтаинаи соатњоро барои омўзиши ин фанњо 
ва машѓулиятњои интихобї дар алоњидагї ва муайян нишон 
медињад. Яъне, мундариљаи маълумот, масалан, фанни таърихи 
халќи тољик дар наќшаи таълимї мутобиќи Стандарти давлатии 
маълумот чунин инъикос ёфтааст: барои синфњои VI, VII ва VIII 
– њафтае 2 соат дар тамоми соли тањсил, дар синфњои  V, IX, X, 
XI – њафтае 1 соат дар тўли як соли тањсил.

1 Стандарт- аз калимаи англисии “standard” гирифта шуда, маънои меъёр, намуд 
ва андозаро дорад.

Чї тавре, ки маълум аст, дар шароити имрўза таълимгоњњои 
гуногун ба равияю тамоилњои мактабњои маълумоти умумї, гим-
назия, литсей, коллељ, мактабњои муаллифию хусусї ва ѓайрањо 
мављуданд. Њамаи таълимгоњњо новобаста аз маќом ва номашон 
бояд ба хонандагон маълумоти пурарзиш ва њаљман якхела 
дињанд, ки ба меъёри давлатї мувофиќат дошта бошанд.

Мувофиќи талабот таълимгоњњо аксар аз рўи маќсади 
муайяни барномањои таълимї барнома мураттаб месозанд, ки 
мазмуни маълумотро васею амиќ намоянд њам, онро њаргиз кам 
ва ё ихтисор намекунанд.

Дар асоси ќарори Њукумати Љумњурии Тољикистон аз 30 
июни соли 2004 “Наќшаи тадбиќи ислоњоти соњаи маориф барои 
солњои 2004-2009” аз оѓози соли тањсили 2004-2005 дар мактабњо 
аз рўи наќшањои таълимии замонавии нав ба кор шурўъ намуданд.

Дар   омўзиши  фанни таърих дар  мактабњои  миёна  низ 
наќшаи таълимї истифода бурда мешавад. Агар онро бодиќќат 
омўзем (дар шакли љадвал тартиб дода мешавад), сохтори 
соли тањсил, давомнокии он, миќдори соатњои барои чоряк ва 
дар давоми соли тањсил људошударо њисоб карда баромадан 
мушкилие надорад.

Наќшаи таълимї инчунин дарсњои ёрирасон, кори 
беруназсинфї, номгўи имтињонњои аз синф ба синф гузаронї 
ва имтињонњои хатмро мувофиќи равияњо муайян менамояд. 
Маъмурияти мактабњо вазифадоранд, ки иљрои талаботи 
пешнињодкардаи наќшаи таълимиро таъмин намоянд. 

Њуљљати дигари мундариљаи маълумот ин барномаи 
таълимист, ки дар он мазмуни фанни омўзиш дар наќшаи 
таълимї љой дода, кушода дода мешавад. Он аз тарафи Вазорати 
маориф тасдиќ мегардад. Масалан, барномаи фанни таърих 
дар ду китобчаи махсус нашр гардидааст: таърихи халќи тољик 
ва таърихи умумї. Дар он маќсаду вазифањои таълимии фан, 
мазмуни мухтасари фанни таълимї ва тарзи ташкили кори 
таълим, талаботњо ба дониш, мањорату малакаи хонандагон 
шарњу эзоњ меёбад. Њар барнома бо тавзењот оѓоз мешавад, ки дар 
он вазифањои таълимї-тарбиявии фан, роњњову усулњои иљрои 
барномаро ба омўзгор нишон медињад. Инчунин дар барнома 

номгўи бобњо, мавзўъ ва мавзўчањои фанни таърих ва миќдори 
соатњои људошуда барои омўзиши онњо оварда шудааст, яъне 
таќсими соатњои умумиро ба бобњою мавзўњо барнома муайян 
мекунад. Дар барнома ќайд гардидааст, ки пас аз омўхтани мавзўи 
боб чї гуна корњои амалї, дарсњои такрорї гузаронидан лозим 
аст. Мураттибони барнома дар охири он номгўи адабиёти лозимї 
ва иловагиро, ки барои донишомўзии фанни таърих ањамияти 
калон дорад, гирд овардаанд. 

Барномањои замонавї аз фанни таърих аз рўи меъёри 
синхронизм2 сохта шудааст. Дар аснои чунин сохт таърихи як 
мамлакат ба шакли равиши муттасил, ки аз аввал то ба анљоми 
таърихи ин мамлакат вобастагї дорад, наќл намешавад. Масалан, 
мо таърихи Фаронсаро на ба шакли таърих ва рўйдодњои пай дар 
пай аз асри V сар карда, то фарз кардем асри XVIII меомўзем. 
Њангоми таълими ин боби мавзўъ омўзгор кўшиш мекунад, ки 
воќеаву њодисоти ин давраи таърихиро ба чанд давра таќсим 
кунад. Масалан, аввал таърихи Фаронсаро аз асри V сар карда 
то асри IX, баъдан таърихи дигар давлатњо дар њамин давраи 
таърихї омўхта мешаванд. Ваќте ки омўзиши ин давраи таърихї 
бо тамоми  давлатњои муайянгардида омўхта шаванд, пас боз 
дубора ба таърихи Фаронса бар гардида, онро акнун аз давраи 
баъди асри IX то асри XI омўзонадан лозим аст, албатта бо 
назардошти таърихи тамоми давлатњои Аврупо ва љањон. Ба 
ибораи дигар гўем, мо таърихи як давлатро ба даврањо таќсим 
карда, сипас онро пай дар пай меомўзему дар фосилаи байни 
ин давра таърихи дигар давлатњову мамлакатњо низ омўхта 
мешаванд.  

Дар натиљаи истифодабарии ин усули омўзиши маводи 
барномавї хонанда на танњо таърихи як халќ, балки таъри-
хи бисёр халќњои дигарро низ аз бар карда, роњњои тараќќиёти 
љамъиятњои башарро мефањмад, алоќаи байни халќњо, муносибати 
њамдигарии онњо, моњияти таърихии њар як халќ ва ѓайрањо аз 
бар карда метавонад.

Вазифаи муњими таърих иборат аз он аст, ки даврањои 
муайяни тараќќиёти таърихиро ба хонандагон наќл кунад. Агар 
2 Синхронизм ин мутобиќати ду ё чандон њодиса аз љињати замон.

мо дар бораи таърихи баъзе давлатњои асри V –IX сухан ро-
нем, пас хонанда бояд хуб аз бар кунад, ки ин асрњои барќарор 
шудани љамъияти феодалї буд ва бо роњи такрор намудани 
пайдоиши љамъияти феодалї дар Фаронса, Англия, Византия ва 
дигар мамлакатњо хонанда бояд хусусиятњои умумии давлатњои 
мухталифро дар асрњои номбурда дарк намояд ва ин ќисми 
таркибии шуури ў мешавад.

Усули синхронии љобаљогузории маводи таълимї ба 
он оварда мерасонад, ки хонандагони мактаби миёна фанни 
таърихро аз давраи ќадим то замони њозира аз синфи V то син-
фи XIтанњо як маротиба хонда, донишомўзии онњо аз ин фан 
оиди даврањои мухталиф ба амал меояд. Масалан, мувофиќи 
хусусиятњои синнусолї донишњои азхудкардаи онњо дар синфи 
X  ва XI васеътару мустањкамтар аст, яъне таърихи давраи навин 
бењтар азхуд мешавад, назар ба даврањои ќадиму асрњои миёна, ки 
онњо дар синфњои  V –VI дарс дода мешаванд ва мактаббачагони 
синни 12-13 сола њоло ќудрате надоранд, ки илми таърихро љуќур 
омўзанд, инчунин баъд аз 3-4 соли давраи мактабхонї донишу 
малакаи андўхтаашон фаромўш мешавад.

Агар мо бо омўзиши таърихи давлатњои алоњида аз давраи 
ќадим то замони муосир гирифта, баъд ба омўзиши таърихи 
давлати дуюм ва минбаъд сеюм ќаноат мекардем, ин маънои 
онро дошт, ки таърих ба таври монографї омўхта мешуд, пас 
дар ин њолат дарси таърих ба монанди фанни љуѓрофия таълим 
дода мешуд. Яъне, њангоми таълими фанни љуѓрофия омўзгор 
аввал ба хонандагон танњо доир ба харитаи Аврупо, баъдан дар 
алоњидагї харитаи Осиё, баъдан харитаи Африќо ва ѓайрањоро 
нишон медињад, вале бузургии нисбии ин ќисмњои олам ва мавќеи 
њамдигарии онњоро хонанда намефањмад ва танњо дар сурати 
дидани харитаи њамаи ин ќисмњои олам дар як рўи вараќ (дар 
шакли харитаи сиёсии љањон) фањмишу дарки хонандагон дучанд 
мегардад. Айнан дар њамин шакл хонанда таърихи башариятро 
нахоњад донист,  агар ў танњо таърихи давлатњои људогонаро 
омўзад. Сохти синхронии таърих алоќаи байни мамлакатњои 
људогонаро дар раванди таърихї муќаррар намуда, моњият ва 
муносибати њамдигарии онњоро муайян мекунад. Танњо таърихи 

дунёи ќадим аз рўи усули монографї омўхта мешавад. Масалан, 
таърихи Юнон аз аввал то ба охир омўхта мешавад ва баъд аз ин 
айнан ба њамин тартиб таърихи Рим омўзонида мешавад. Сабаби 
чунин интихоби роњи омўзиш дар он аст, ки алоќамандии байни 
мамлакатњои људогона дар замони ќадим заиф буд ва аломатњои 
умумї ва махсуси тараќќиёти онњо дар давраи мушаххас кам буд. 
Бинобар ин таърихи дунёи ќадим ба таври монографї омўхта 
мешавад. 

Њамин тариќ, усули омўзиши фанни таърих дар аснои сохти 
синхронистї мушкиливу баъзе камбудињо дорад. Таљрибаи 
бисёрсолаи таълими фанни таърих шањодат аз он медињад, 
ки чунин сохти барномањои таълимї зарур аст, чунки такрор 
намудани маводи сипаригардида барои боз њам хубтар ва 
мустањкам намудани маводи гузашта мусоидат менамояд. Дар 
натиљаи омўзиши фанни таърих хонанда мафњумњо, хусусиятњои 
мухталифи даврањо, баъзе тасаввуроту эњсосот њосил менамояд, 
ки ин раванд ќисми људонашавандаи љањонбинию љањонфањмии 
ў мегардад. Инчунин барномаи таълимї  њар сол (аз синфи V  то 
синфи XI) хонандагонро бо маводи нав (пештар омўхта нашуда) 
шинос менамояд, ки ин дар навбати худ шавќу њаваси онњоро 
нисбати фанни таърих зиёд менамояд.

Бо њамин, барнома њаљми дониши хонандагонро мушаххас 
мегардонад, ки онњо бояд чиро донанд ва кадом корњоро иљро 
карда тавонанд. Барнома – дастурамали асосии омўзгор дар 
давоми таълими фанни таърих мебошад. Онро лозим аст, ки 
њамаљониба омўхта, роњњои иљрои он, самаранокии онро љустуљў 
намуда, самту љињати умумии илмї-маънавї, арзишњои назаррас, 
њодиса ва далелњоро дар раванди таълими фан муайян намояд.

Таълими фанни таърих инчунин ба як ќатор дастурњои 
методї, ки ба арзиши донишњо, мањорату малакаи хонандагон 
дахл дорад, алоќаманд аст. Дар байни адабиёти гуногуни таълимї 
љои махсусро китоби дарсии мактабї ишѓол мекунад, ки аз рўи 
мундариља ва сохтори худ ба барномањои таълимї мутобиќати 
комил дорад. 

Китобњои дарсї аз фанни таърих дар асоси барномањои 
таълимї тартиб дода мешаванд ва аз љониби Вазорати маориф 

барои истифода тавсия мегарданд. Сохтори китоби дарсї аз матн 
њамчун љузъи асосї ва љузъњои ѓайриматнї (дастгоњи методї) 
ва ё ёрирасон иборат мебошад. Матнњо ба гурўњњои зерин 
таќсим мешаванд: матнњои тавсифї, матнњои наќлї ва матнњои 
муќоисавї (мавзўњои мухталиф ба параграфњо људо мешаванд). 

Ба љузъњои ѓайриматнї саволу љавоб, супоришњо, порчањо 
аз њуљљату сарчашмањо, асбобњои аёнї, луѓат, љадвали хронологї 
ва ѓайрањо дохил мешаванд. Матни таълимї пеш аз њама барои 
шарњу эзоњи мундариља ва баъд барои маълумот рољеъ ба он 
хидмат мекунад. Ба ѓайр аз ин, матни таълимї бояд ба хонандагон 
таъсири тарбиявї бахшида, онњоро ба омўзиши фанни таърих 
љалб намояд.

Китобњои дарсї – фарогири баёни асосњои илми таърих 
буда, бо назардошти хусусиятњои синнусолї барои хонандагони 
мактабњои миёна тањия карда мешаваду њамзамон фаъолияти 
мустаќили таълими хонандагонро доир ба азхудкунии маводи 
таълимї дар бар мегирад. Бо ибораи дигар, онњо дастурамали 
асосии хонанда дар раванди донишомўзии фанни таърих 
буда, ба хонандагон баъзе унсурњои ибтидоии кори илмиро аз 
таърихшиносї ба ў меомўзонанд. Аз ин рў, китоби дарсии пур-
мазмун ва сифатнок ба дараљаи азхудкунии дониш, њунару 
малакањои амалии хонадагон таъсир расонида, дар њалли 
вазифањои тарбиявї низ бояд истифода бурда шаванд.

Ба китоби дарсии таърих чунин талаботњо пешнињод карда 
мешаванд:

•	 китоби дарсї бояд бо барномаи таълимї мувофиќат 
кунад ва ба талаботи Стандарти давлатии маълумот 
пурра љавобгў бошад;

•	 дар китоби дарсї асосњои илми таърих, мафњумњо, 
ќоидањо, далелњо, хулосањо возењ ва мушаххас баён ёфта 
бошад, бо њарфњои бузург (сиёњ) људо карда шаванд;

•	 барои такрору кори мустаќилона саволу супоришњо 
дошта бошад;

•	 мазмуни китоби дарсї бо забони оммафањм навишта 
шавад;

•	 китоби дарсї бо расму наќшањо, љадвалњо, харитањо ва 

ѓайрањо љињозонида шуда бошад;
•	 барои ташкил намудани кори мустаќилона бо порчањо аз 

сарчашмањо љой додан лозим аст;
•	 дар охири китоби дарсї номгўи мафњумњои таърихї 

(луѓат), љадвали хронологї ва рўйхати адабиёт бояд 
бошад;

•	 китоби дарсї зоњиран зебо, ранга ва ва љолиби диќќат 
бошад ва бо ќоѓази сифатноку муќоваи мустањкам чоп 
шавад.

Њамин тавр, наќшаи таълимї, барномањои таълимї ва 
китоби дарсї ба омўзгор кўмак менамояд, ки корашро мувофиќи 
маќсад ташкил намуда, ба наќша дарорад, онро дар мўњлати 
муайян амалї гардонад ва ќаблан натиљањои фаъолияти таълимї-
инкишофдињї ва тарбиявї њосил намояд.

Инчунин дар аснои ин њуљљатњои муњими давлатї сохти 
таркибї, мундариља ва мазмуни маълумотгирии фанни мактабии 
таърих бараъло намоён мешавад, ки оиди ин масъалањои услуби 
таълими фанни таърих мукаммал истода мегузарем.

Аз рўи нишондодњои илми педагогика мундариљаи 
маълумоти мактабии њозиразамон аз рўи усулњои зерин ба танзим 
дароварда мешаванд:

1 – усули мутобиќати мундариљаи маълумот бо сатњи илми 
педагогика;

2 – усули бањисобгирии љанбањои пурмазмун ва 
мубоњисавии маълумот зимни ташаккул ва тарњрезии 
маводи таълимї;

3 – усули ягонагии сохтори мундариљаи маълумот дар 
сатњњои мухталифи ташаккул бо бањисобгирии инкишофи 
шахсияти хонанда.

Яке аз масъалањои муњими педагогикаи њозира  - 
стандартикунонии мундариљаи маълумот ба шумор меравад. Чї 
тавре, ки дар боло зикр карда шуд, њадаф аз стандартикунонї ќабл 
аз њама бунёди фазои ягонаи педагогї мебошад, ки дар натиљаи 
он сатњи ягонаи маълумоти умумии хонандагон дар муассисањои 
мухталифи таълимї –тарбиявї таъмин карда мешавад.

Аз рўи нишондодњои наќшаи таълимии мактабњои миёнаи 

њамагонї дар љумњурии мо, хонандагон аз синфи V то синфи XI 
асосњои илми таърихи халќи тољик ва таърихи умумиро бояд аз 
бар намуда, њамчун шахсияти њамаљониба инкишофёфта љавобгўи 
талаботњои љомеаи кунунии демократї шуда, ба њаёти мустаќил 
устуворона ќадам зананд. Асосњои илмии курси таърихи мактабї 
(таърихи халќи тољик ва таърихи умумї) аз давраи ќадим ибтидо 
гирифта, саргузашти љомеаи инсониро то замони њозира (давра 
ба давра) дар бар мегирад.

Барномаи таърихи РСС Тољикистон ќариб 25 сол, яъне 
аз соли 1964 то соли 1988 дар тамоми муассисањои таълимї 
дар фазои шўравї истифода бурда мешуд. Соли 1989 бошад 
барномаи таълимї барои синфњои V-IX мактаби маълумо-
ти умумї аз нав тањия гардида, худи њамон сол омўзиши фанњо 
аз рўи он љорї гардид. Ин барнома соли солњои 1992-1995 
бинобар сабаби зиёд шудани соатњои таълимї аз нав кор карда 
баромада шуд.  Барномаи нусхаи соли 1995 чоп гардида ќисман 
аз рўи даврабандии нави таърих тањия карда шуд. Ин барнома 
соли 2002 такмил ёфт ва соли 2008 аз сари нав чоп шуд. Њоло 
Вазорати маорифи Љумњурии Тољикистон маќсад гузоштааст, ки 
то соли хониши 2014-2015 ин барномаро мутобиќи талаботњои 
Стандарти давлатии маълумот мутобиќ намуда, онро аз сари нав 
чоп намоянд ва он шояд, ки то мўњлати ишорагардида пешкаши 
омўзгорони фанни таърих гардад. 

Масалан, мутобиќи барномаи таърихи халќи тољики чопи 
соли 2008 фанни номбурда њамагї дар њаљми 340 соати дарсї 
мураттаб гардида, барои синфњои VI,VII  ва VIII њафтае 2 соат, 
дар давоми соли тањсил дар њар кадом нимсола 68 соатї  ва дар 
синфњои V, IX, X ва XI њафтае 1 соат, дар як соли тањсил, яъне 34 
соатї барои њар як нимсола рост меояд. Дар хотимаи барнома 
омадааст, ки њаљми донишњои дар барнома додашударо вобаста 
ба шакли мактабњо, мансубияти онњо ба муассисаву идорањои 
гуногун ва ё кам будани теъдоди соатњои таълимї таѓйир додан 
ва ё ихтисор кардан мумкин нест. 

Мувофиќи барномаи соли 2008 сохти таркибї (яъне тартиби 
омўзиш, љо ба љо гузории маводи таълимї аз рўи синну соли 
хонандагон) –и таърихи халќи тољик чунин аст:

Синфи  V– аз давраи ќадим то асри III.
Синфи VI– аз асри III то асри VIII.
Синфи VII– аз асри IXто асри XIV.
Синфи VIII– нимаи дуюми асри XIVто нимаи аввали асри 

XIX.
Синфи IX– нимаи дуюми асри XIX то ибтидои асри XX (соли 

1917).
Синфи  X– солњои 1918-1945.
Синфи XI– солњои 1945 то кунун.
Чї тавре, ки мебинем курси таърихи халќи тољик ба даврањои 

таърихи ќадим (синфи V), таърихи асрњои миёна (синфњои VI, VII, 
VIII), таърихи нав (синфи IX) ва таърихи муосир (синфњои Х, Х1) 
таќсим мешавад. Њоло њар яки ин даврањои таърихи халќи тољикро 
бо инъикоси хронология ва бо дарназардошти даврабандии 
гуманитарию тамаддунасос мухтасар шарњу эзоњ медињем.

Таърихи ќадими халќи тољик аз замонњои ќадимтарин 
(таќрибан 500 њазор сол муќаддам) оѓоз ёфта, дар аввалњои асри 
III мелодї анљом ёфт. Ин давраи таърих дар навбати худ ба 3 
давраи таърихии калон таќсим мешавад:

Давраи 1. Ин давра то њазорсолаи III пеш аз мелод давом 
кардааст. Ин давраи таърихи халќи тољикро давраи “то таърихї” 
номидан мумкин аст (замони Пешдодиён).

Давраи 2. Давраи мазкур аз њазорсолаи III пеш аз мелод оѓоз 
ёфта, то нимаи аввали асри VI – и пеш аз мелод, яъне то ташак-
кулёбии давлати Њахоманишиён давом кардааст. Онро давраи то 
таърих, воридшавии аљдоди форсу тољик номидан мумкин аст.

Давраи 3. Ин марњила аз миёнањои асри VI –и пеш аз мелод, ё 
худ аз ибтидои мављудияти давлати Њахоманишиён оѓоз ёфта, то 
аввали асри III – и мелодї, яъне то давраи ташаккулёбии давлати 
Сосониён идома ёфта, бо њамин таърихи ќадимаи таърихи халќи 
тољик ба итмом мерасад.

Таърихи асрњои миёнаи таърихи халќи тољик оѓози худро аз 
асри III – мелодї ёфта, то  миёнањои асри XIX идома ёфта, 2 дав-
раро дар бар мегирад:

Давраи I – аз охирњои солњои 40-ум то соли 1895-ро дар бар 
мегирад. Дар ин давра Россия Осиёи Марказиро ишѓол мекунад.

Давраи II – аз соли 1895 то соли 1917 давом кардааст. Дар ин 
давра Осиёи Марказї, аз љумла, Аморати Бухоро ба Россия тобеъ 
мегарданд. Дар ин давра дар ќаламрави Осиёи Марказї баъзе 
дигаргунињои иќтисодию иљтимоии замони сармоядорї ба вуљуд 
омадааст.  

Давраи муосири таърихи халќи тољик аз солњои 1918-1921 то 
имрўзро дар бар гирифтааст ва он аз ду давраи таърихї иборат 
мебошад:

Давраи I – аз соли 1921 то соли 1945 давом ёфта, аз 3 марњила 
иборат аст:

а) солњои 1918-1921- то соли 1924 – ро фаро гирифтааст 
(солњои љанги шањрвандї);

б) аз соли 1924 то соли 1941 давом ёфтааст (давраи сохтмони 
сотсиализм);

в)  соли 1941 то соли 1945 – ба солњои Љанги Бузурги Ватанї 
рост омадааст.

Давраи II – таърихи муосири халќи тољик аз 4 марњила 
иборат мебошад:

а)  аз соли 1945 то соли 1950 – ро дар бар мегирад (давраи аз 
нав барќароркунии баъдиљангї);

б) аз соли 1951 то соли 1970 давом ёфтааст ёфтааст (давраи 
сохтумони минбаъдаи сотсиализм);

в) аз соли 1971 то соли 1991- ро дар бар мегирад (давраи ба 
вуљуд омадани бўњрони љамъияти Шўравї, пурзўршавии 
ин бўњрон  ва барњам хўрдани ИЉШС);

г) аз соли 1991 то имрўз (давраи аз оѓози истиќлолият ба 
даст овардани Тољикистон ва мустањкамшавии омилњои 
сиёсї, иќтисодї ва иљтимоии он).

Чунин даврабандии таълими таърихи халќи тољик дар 
мактабњои миёна бо таклифи доктори илмњои педагогї Т.Н. 
Зиёев ќабул шудааст ва асосан аз санљиши таљрибаи педагогии 
мактабњои љумњурї аллакай гузаштааст, дурустии худро аз назари 
хронология, мазмуну мундариљањои гуманистї ва тамаддунасосии 
худ исбот кардааст.

Бояд ќайд кард, ки барномаи курси таърихи умумї (барои 
синфњои V ва XI) дар љумњурї бори аввал соли соли 1994 тањия 

гардида буд, ки дар он кўшиши таѓйир додани даврабандии ин 
ќисмати таърих дида мешавад. Баъди барномаи мазкур солњои 
2001 ва 2002 (барои синфњои V ва XI) ду маротиба аз сари нав кор 
карда баромада шуд. Алњол нусхањои барномаи таърихи умумии 
чопи соли 2002 дар истифода мебошад, ки мувофиќи он китобњои 
дарсиву дастурњои методї таълиф ва чоп шуда истодаанд. То 
оѓози соли хониши 2014-2015 ин барнома низ мутобиќи Стандарти 
давлатии маълумот аз нав бояд аз чоп барояд.

Мувофиќи барномаи чопи соли 2002 даврабандии нави 
таърихи умумї зоњиран ба даврабандии марксистї (форматсионї) 
монанд аст, ки сохти таркибии он чунин мебошад:

Синфи V– таърихи дунёи ќадим (аз давраи ќадим то III).
Синфи VI – таърихи асрњои миёна (аз асри III то асри XV).
Синфи VII– таърихи нав (давраи аввал) - аз нимаи 2-ми 

асриXVто   нимаи асри XIX.
Синфи VIII– таърихи нав (давраи 2-м) - нимаи асри XIX то 

соли 1918.
Синфи IX– таърихи муосир (давраи аввал) –аз соли 1918 то 

соли 1939.
Синфи X– таърихи муосир (давраи 2-м) –аз соли 1939 то 

солњои 70-уми асри ХХ.
Синфи XI– таърихи муосир (давраи 3-м) –аз солњои 70-уми 

асри ХХ то кунун.
Њамин тавр, асосњои илми таърихи умумї њам дар макотиби 

миёнаи њамагонї аз давраи ќадим то рўзњои муосир таълим дода 
мешавад. Барнома дар њаљми 310 соати дарсї мураттаб гардида, 
барои синфњои V,VI, VII, VIII, IX  - њафтае 1 соат, барои синфњои 
X, XI – њафтае 2 соат муќарра шудааст. Мазмуну мундариљаи 
барномаи таърихи умумї низ дар асоси ѓояњои даврабандии 
гуманистию тамаддунасос тартиб дода шудааст. Њоло ин 
даврањои таърихи умумии мактабиро мухтасар шањр медињем:

I. Таърихи дунёи ќадим аз замонњои ќадимтарин шурўъ 
шуда, то оѓози асри III – и мелодиро дар бар мегирад. Ин давраи 
таърихи љањон ба 3 марњила таќсим мешавад:

а) Аз замони ќадим (265 млн. сол пеш аз мелод) то 
њазорсолаи IV- III – пеш аз мелодро дар бар мегирад. 

Онро дар таърихи инсоният марњилаи то таърихї ме-
номанд. Дар ин замон моликияти умумї бар воситањои 
истењсолот њукумрон буд. Аз ин сабаб, давлат вуљуд 
дошта наметавонист. Олоти мењнат асосан аз санг сохта 
шуда буд. Аз ин рў ин давраро асри санг низ меноманд;

б) Њазорсолаи IV- III – пеш аз мелодро дар бар мегирад. Ин 
марњила дар баъзе минтаќањои љањон дертар ба анљом 
расидааст (то њазорсолаи II – и то мелод). Дар ин замон 
оњиста-оњиста нобаробарии молумулкї пайдо мешавад. 
Моликият бар воситањои истењсолот асосан дар дасти 
пешвоёни ќабилањо ва низомиён буд. Онњо соњибони 
асосии замин ва дигар моликият буданд. Такмилёбии 
олоти мењнат сабаби асосии ба вуљуд омадани давлатњои 
дунёи ќадим гардиданд. Ин давра дар таърихи дунёи 
ќадим замони ба таърих ворид шудани инсоният номида 
мешавад.

в) Аз фарљоми њазорсолаи II пеш аз мелод то оѓози асри III- 
и мелодї. Дар ин давра шаклњои моликият ва соњибони 
воситањои истењсолот меафзоянд.  Њаёти сиёсї, иќтисодї 
ва мадании мардум инкишоф меёбад. Дар натиља 
нерўњои истењсолкунанда ба муносибатњои истењсолии 
асримиёнагї ба вуљуд омада, пеш мераванд.

II. Таърихи асрњои миёна аз аввали асри III сар шуда, дар 
миёнањои асри XV ба анљом мерасад. Ин марњилаи таърихи 
умумї ба 3 давраи зерин таќсим мешавад:

а) Аз чоряки аввали асри III–уми мелодї (аз ташкилшавии 
давлати Сосониён) то асри VII. Дар ин давра аввалин 
давлатњои асримиёнагии љањон ба миён омаданд. Дар 
Шарќ – Сосониён, Чин, Њиндустон, оѓози ташкилёбии 
Хилофати Араб, дар Ѓарб – Фаронса, Англия ва 
империяи Византия. Шакли асосии моликият – замин 
буд, ки соњиби онро дар Шарќ “заминдор” ва дар Ѓарб 
“феодал” меномиданд. Як ќисми замин аз они сардори 
давлат, ќисмати дигари замин – давлатї ва ќисми сеюм 
аз они заминдору дењќонон буд. Низоми сиёсии љомеа ба 
шаклњои моликият ва рисолати он мувофиќат мекард;

б) Аз асри VIII то охири асри XIII. Дар марњилаи дуюм дар 
Шарќу Ѓарб давлатњои марказиятнок ташаккул меёбанд. 
Дар Шарќ - Хилофати Араб, Чин, Сомониён ва империяи 
Туркони Усмонї, аммо мамлакатњои Ѓарб дар ин ваќт 
таназзулу парокандагиро аз сар мегузарониданд. Дар 
ин марњила фарњанги љањонї музаффариятњои бузург ба 
даст даровард; 

в) Аз асри XIVто миёнањои асри XV. Дар ин марњила 
давлатњои бузурги асримиёнагї ќадами бузурге ба пеш 
гузоштанд. Аммо баъд давлатњои марказиятёфта барњам 
хўрда, ба љойи онњо давлатњои нав ба вуљуд меоянд. 
Нерўњои истењсолкунандаи сармоядорї тавлид ёфта, 
барои гузариш ба давраи нав замина пайдо шуд.

III.  Таърихи нав аз миёнањои асри XV оѓоз ёфта, дар соли 
1918 ба охир мерасад. Ин марњилаи таърихи љањон ба 2 ќисмат 
таќсим мешавад:

а) Аз миёнањои асри XV то миёнаи асри XIX. Дар навбати 
худ ќисмати аввали давраи таърихи нав низ ба 2 марњила 
таќсим мешавад:

1. Аз миёнањои асри XV то миёнањои асри XVIII ва дар 
минтаќањои алоњида то асри  XIX- ро дар бар гирифтааст. 
Марњилаи якумро истењсолоти манофактурї номидан мумкин 
аст. Дар ин марњила империяњои мустамликавии муосир низ оѓоз 
меёбанд.

2.  Аз миёнањои асриXIX то соли 1918 давом ёфтаасту боз аз 
2 марњилаи зерин иборат мебошад:

а) Нимаи дуюми асри XIX-ро дар бар гирифтааст. Дар 
ин марњила давраи аввали инќилоби илмию техникї 
ба амал омад. Давлатњои алоњидаи Аврупо ва Иёлоти 
Муттањидаи Амрико ќадами бузурге ба пеш гузоштаанд. 
Мамлакатњои тараќќикардаи љањон барои аз нав таќсим 
кардани фанњои аллакай таќсимшуда ба тайёрї шурўъ 
намуданд.

б) Солњои 1900-1918 – ро дар бар гирифтааст, ки воќеаи 
муњимтарини он Љанги якуми љањонї мебошад.

IV. Таърихи муосири љањон аз соли 1918 – давраи анљоми 

баъди Љанги якуми љањонї оѓоз ёфта, то имрўз давом ёфтааст, он 
низ аз 2 давра иборат мебошад:

1. Аз соли 1918 то соли 1945. Давраи 1-ум њам ба 2 марњилаи 
алоњида таќсим мешавад:

а) Аз соли 1918 то соли 1939 (то оѓози љанги дуюми љањон);
б) Аз соли 1939 то соли 1945 (таърихи Љанги дуюми љањониро 

дар бар мегирад).
2. Аз соли 1945 то имрўз он низ ба 2 давра таќсим мешавад:
а) Аз соли 1945 то соли 1970. Дар ин давра низоми љањони 

сотсиалистї ба вуљуд омад. Дар аввали марњила “љанги 
сард” сар мезанад. Империяњои мустамликавї ба бўњрон 
дучор мешаванд ва барњам мехўранд.

б) Аз соли 1970 то имрўз. Дар ин давра шиддати вазъияти 
байналхалќї паст мешавад. ИЉШС барњам мехўрад. 
Марњилаи дуюми инќилоби илмї-техникї ривољу равнаќ 
меёбад.

Њамин тавр, хонандагони мактаби миёна аз синфи V то 
синфи XI асосњои фанни таърихи умумиро аз давраи ќадим то 
имрўз омўхта, оиди раванди таърихи умумиљањонї тассавуроти 
пурра гирифта метавонанд. Њар як давраи таърихи умумї 
хусусиятњои худро дорад ва воќеањои муњимтарини таърихи 
мамлакатњои Шарќ ва давлатњои хурду калони Аврупои Ѓарбї, 
ќитъањои Амрикову Африќо дар раванди ташаккули љањонбинию 
љањонфањмии хонандагон сањми калон мегузоранд.

Бояд дар назар дошт, ки мазмуну мундариљаи махсусан 
таърихи муосир (таърихи навин), ки њамчун марњилаи љамъбастии 
таърихомўзии хонандагон ба њисоб меравад, дар ташаккули 
шахсияти хатмкунандагони мактаби миёна ва тафаккури таърихии 
онњо низ омили њалкунанда мебошад. Аз ин сабаб, масъулияти 
омўзгорони фанни таърих, ки дар синфњои X-XI дарс медињанд, 
дучанд зиёд шуда, онњоро бањри супориши сиёсї-иљтимоии 
љомеа имрўз бояд сафарбар кард. Таърих бояд љавобгўи талаботи 
љомеаи демократии њуќуќбунёду дунявї бошад ва дар тарбияи 
шањрвандии насли наврас мусоидат намояд.

Дар хотима бояд ќайд кард, ки имрўз илми таърихи 
мактабиро зарур афтодааст, ки дар доираи стандарти нави таълим 

даврабандии ин фанро аз як тараф ба синфњо људо намудани 
даврањои таърихиро равшану возењ муайян созем, то ки боз ду 
масъалаи муњими дигар: даврабандї њамчун талаботи фанни 
таърихи кунунї ва ба синфу гурўњњо људо намудани даврањои 
таърихї њамчун раванди таълимї њал гардад.

Чї тавре, ки дар боло нишон дода шуд, таълими фанни таърих 
аз рўи барномањои мављуда дар мактабњои миёнаи њамагонї чунин 
таќсим шудааст, ки таърихи умумї ба таърихи халќи тољик ва 
таърихи халќи тољик ба таърихи умумї ёрї расонида наметавонад 
(чунки даврањои мухталифи ин ду курси таърих пешу ќафо омўхта 
мешаванд). Дигар он, ки бояд чунин ќолабе сохт, ки мазмуну 
мундариљаи маводи таълимї омўзиши фанро осон гардонад. 
Мутаассифона, чї тавре ки баъзе омўзгорони мактабњои миёна 
иброз медоранд, дар барномањои њозира мавзўњои таърихи дунёи 
ќадим ва асрњои миёна нисбат ба давраи шўравї хеле душворфањм 
буда, дар раванди таърихомўзии хонандагони синфњои V-VI 
мушкилињои зиёдро ба миён меоварад. Бояд дар  барномањои 
таълимии оянда коре кард, ки раванди таърихомўзиро бењтару 
осонтару ба илм наздиктар гардонаду таълими даврањои таърихи 
халќи тољику таърихи умумї ба њамдигар мувофиќат намоянд. 

Камбудии дигари барномањои имрўзаи таърихомўзии 
мактабї он аст, ки мушоњида карда мешавад, ки хатмкунандагони 
синфи IX таърихро то аввали асри ХХ мехонанду халос (чунки 
дар љумњурї маълумоти њатмии 9 сола вуљуд дорад). Яъне, давраи 
муосири њам таърихи халќи тољик ва њам таърихи умумї берун 
аз маълумотгирии њамагонї монда, дар ташаккулёбии шахсияти 
насли наврас истифода бурда намешавад.

Бо назардошти баъзе камбудињои номбаршуда, сохтори 
мазмуну мундариљаи барномањои мактабии фанни таърих 
бояд таълими ин фан сифатан, усулан ва даврабандии дохили 
таълимиаш њам такмил дода шавад.

